
– hardingfele 

Mange ulike speltypar møtest på denne CD-en, og dannar ein mangfaldig heilskap 
som samlar trådane i Knut Hamres musikalske liv til no. Det er det gamle Mosafinn-
spelet, med sine stutte, reindyrka slåtteformer og sin karakteristiske, slagferdige stil; 
dei rike, utbygde slåttane i tradisjonen etter Halldor Meland; lokale slåttar frå Granvin 
og nylaga slåttar på ulike stille; bånsull og improvisasjon. Og gjennom heile denne 
veven renn ein vilje til uttrykkskraft og intensitet, kombinert med den opphøgde ro 
som er så karakteristisk for spelet til Knut Hamre. 

Knut Hamre frå Granvin i Hardanger har sidan han stod fram, tidleg på 1970-talet, 
markert seg som ein av våre aller fremste spelemenn. Han har vunne ei rekkje 
landskappleikar og turnert i inn- og utland, og er samstundes ein stilskapar som
også har inspirert og lært opp mange framståande yngre utøvarar.  

Mykje av hardingfelespelet er prega av fleirstemmig klang, der slåtten er som ei 
elv eller som ein vev, og så gjeld det for lydaren å kjenne att den gylne tråden i 
veven: melodien. I visse spelstilar, tradisjonar og enkeltslåttar har vi likevel eit meir 
einstrengt klangbilete, der melodien får stå heilt aleine. 

Begge desse måtane å spela på er representerte på denne CD-en. Som oftast er 
melodien bygd opp med to- eller firetaktsmotiv som blir repeterte og varierte før 
eit nytt motiv blir introdusert; slik flytter slåtten seg gradvis framover gjennom 
større og mindre skifte, og slik inviterer den òg utøvaren til personleg variasjon og 
improvisasjon. Innan det store mangfaldet av hardingfeleslåttar finn vi både slåttar 
som med si form insisterer på å bli spela nesten utan endringar eller variasjon (blant 
dei kan ein plassere slåttane etter Ola Mosafinn) og slåttar med ein struktur som kallar 
på utøvarens formande evne. Og vi finn spel der dynamisk energi og framdrift er det 
dominerande , og spel for stille ettertanke og indre fordjuping. 

Slik framstår hardingfelespelet som ei levande, pulserande musikkform som stadig 
nye generasjonar kan finne seg heime i – eit verktøy for kunstnarleg uttrykk og 
formidling med potensial til å nå stadig nye lydarar. 

felene som blir nytta på denne cd'en
Isak Nilsen Skaar (1720): Spor 1, 15.
Gunnar M. Røstad (1916): Spor 2, 3, 4, 5, 6, 8, 9, 10, 11, 14.
Gunnar M. Røstad (1914): Spor 7, 16.
Olaf G. Helland (1930): Spor 12, 13, 17.
Håvard Kvanndal (1955): Spor 18. 

1 ferd
Gangar komponert av Knut. Slåtten går 
på eit «Biber-stille»: a-e-a-c. 
(Jfr. kommentar til spor 15.)

2 springar etter ola mosafinn
Knut har slåtten etter Trygve Hæve frå 
Voss, ein tolkar og kjennar av slåttan et-
ter Ola Mosafinn. Felestille: a-d-a-e.

3 bånsull etter anna skeie
Anders Kjerland og Geirr Tveitt over-
førde denne bånsullen til fele. Knut 
høyrde han av Anders Kjerland.
Felestille: a-d-a-e.

4 springar etter ola mosafinn
Knut har slåtten etter Trygve Hæve.
Felestille: a-d-a-e.

5 huldri mi
Lydarslått av Lars Skjervheim.
Felestille: a-d-a-e.

6 rull etter lars røynstrand
Knut har slåtten etter Anders Kjerland.
Lars Røynstrand var ein av dei mange 
gode spelemennene i Granvin på 
1800-talet. Felestille: a-d-a-e. 

7 isbergen
Springar. Knut har slåtten etter Anders 
Kjerland. Felestille: a-d-a-e. 

8 huldredalen
Gangar av Bjarne Herrefoss frå Bø/
Skafså i Telemark, varsamt ompassa til 
spelstilen i Hardanger. Felestille: a-d-a-e.

9 anna
Gangar av Knut. Slåtten er tileigna eine
dotter hans. Felestille: a-d-a-e.  

10 spelar-guro
Gangar etter Ola Håstabø. Slåtten har 
namn etter kona til Ola, Guro, som lika 
slåtten så godt. Felestille: a-d-a-e. 

11 andershagaleiten
Brureslått etter Anders Haga, også kalla 
«Gamlehagen». Knut har høyrt Håkon 
Høgemo spela denne. Felestille: a-d-a-e.

12 springar frå granvin
Knut har slåtten etter Anders Kjerland. 
Felestille: g-d-a-e.

13 rull frå granvin
Denne slåtten er, til liks med den førre, 
ein av dei mange på nedstilt bass frå 
Granvin. Hans Selland var kjelde for 
denne slåtten, han lærde han til Severin 
Kjerland, som lærde han vidare til An-
ders Kjerland. Felestille: g-d-a-e.

14 lisbeth-slåtten
Rull. Felestille: a-d-a-e.

15 biberslått
Gangar av Nils Økland. Slåtten går på 
eit særmerkt stille som ikkje er i bruk i 
hardingfeletradisjonen. Stillet har Nils 
Økland henta frå Mysteriesonatene av 
Heinrich Franz von Biber (1644-1704).
Det er der brukt i den tredje sonaten, 
tileigna Jesu fødsel. Felestille: a-e-a-c.

16 ungkoneslåtten
Springar. Halldor Meland spela denne 
mykje. Knut har høyrt og lært han etter 
NRK-innspelinga med Halldor frå 1937. 
Felestille: a-d-a-e.

17 nordmannklubben
Gangar. I Telemark vart vestlendingane 
kalla «nordmenn», og «klubb» viser til 
skikken med å binde fleire hestar saman 
i rekke når dei gjekk over fjellet. Knut 
har slåtten frå Telemark, men har gjort 
ei varsam tilpassing til eigen spelstil. 
Felestille: g-d-a-e.

18 etterspel
Delvis improvisert fram under opptaket. 
Her spelar Knut på eit felestille som 
tradisjonelt berre har vore nytta i Setes-
dal, kalla gorrlaust: f-d-a-e.

knut hamre sjølv om sin musikk 
Denne CD-en er ei ferd gjennom dagar 
og år i mitt liv som spelemann fram til 
no. Enkelte ting i arbeidet sitt styrer ein, 
andre ting ikkje, det er liksom lagt frå før. 
Slik har musikken min vorte til, slik er 
musikken min og slik må den nok vera.  

Eg byrja spela ikring 1960, åtte år gamal. 
Denne tida har i etterkant vorte kalla for 
ei vanskeleg tid for folkemusikken og 
hardingfela. Eg opplevde det ikkje slik, 
mi vesle verd var nok heilt annleis. Kvifor 
eg kom til å spela fele veit eg ikkje heilt, 
men det har sjølvsagt med staden eg vaks 
opp og musikken der å gjera. Mange 
var spelemenn og dei kunne ei  mengd 
med slåttar. Dei var liksom i musikken 
si teneste, slåttemusikkens vaktarar. Slik 
starta mi læretid, ei læretid eg framleis er 
i, ei læretid eg ynskjer aldri må ta slutt. 
På mi ferd har eg møtt mange som har 
gjeve meg mykje gjennom sitt arbeid og 
sin kunst. Eg er svært takksam.

h

takk til 
Aleksander Røynstand, Benedikte 
Maurseth, Annlaug Børsheim og 
Rannveig Djønne. Takk for økonomisk 
støtte fra Norsk Kulturråd, MFO, Fond 
for Lyd og Bilde, Fond for utøvende 
kunstnere, Rådet for folkemusikk og 
dans, Hardanger kulturråd, Hordaland 
fylke, Hardanger spelemannslag, Halldor 
Opedals fond, Eidfjord kommune, 
Ullensvang herad, Odda kommune.

